
Uvod

Mi, građani Bosne i Hercegovine u dijaspori, preko svojih lokalnih organizacija udruženi u Svjetski savez dijaspore Bosne i Hercegovine kao interesnu, nepolitičku i multietničku organizaciju državljana Bosne i Hercegovine u raseljenju, koja predstavlja oko milion i trista hiljada ljudi, polazeći od neotuđivog, demokratskog prava građana da se izjasne o svim pitanjima koja se tiču naše egzistencije, shodno stavu osnivačke deklaracije našeg saveza o potrebi pokretanja inicijative za izmjenu tzv. Dejtonskog ustava, od maja 2002. godine, osnaženom i na II, III i IV kongresu našega saveza, podnosimo prijedlog za izmjenu dejtonskog ustavno-pravnog uređenja Bosne i Hercegovine.

Osnov za pokretanje postupka izmjene Ustava BiH Svjetski savez dijaspore BiH nalazi u sljedećem:

3. Nakon 14 godina od donošenja nametnutog Dejtonskog ustava država BiH ne funkcionira kao normalna savremena demokratska država. Aneks VII Dejtonskog mirovnog sporazuma nije omogućio povratak izbjeglih i prognanih na svoje, a razvoj demokratije i stvaranje uslova za suštinsku reintegraciju BiH kao multietničke države modernog tipa nije ostvaren.

9. SSD BiH polazi od činjenice da u svim normalnim državama u svijetu, kada sistem ne funkcioniše, isti se mijenja i pronalaze se bolja i konstruktivnija rješenja koja će omogućiti funkcionalnost države u kojoj će se ostvariti osnovni životni uslovi po mjeri čovjeka – građanina.

14. U činjenici da aktuelni Ustav Bosne i Hercegovine u konceptualno-filozofskom smislu tretira i građanina kao podanika te istog vidi isključivo kao pripadnika neke etničke grupe, što je u suprotnosti s koncepcijom modernih ustava koji polaze od čovjeka građanina kao temeljnog subjekta civilnog društva.

16. Savez traži da se to promijeni i obezbijedi da taj pojedinac, građanin, bude nosilac suvereniteta i da isti ima pravo birati i biti biran za sve funkcije na cijeloj teritoriji države Bosne i Hercegovine.

18. Suština svake regule je u tome da prati društveno–ekonomske odnose i primjenjuje odredbe Evropske konvencije o zaštiti ljudskih prava i osnovnih sloboda, slobode kretanja dobara, usluga i kapitala kako bi se omogućio prosperitet države i njenih građana.

21. Dalje, Dejtonski ustav je dio Mirovnog sporazuma, označen kao Aneks IV Dejtonskog mirovnog sporazuma i nema atribut državnopravnog akta države na koju se odnosi, već atribut akta iz međunarodnog sporazuma.

23. Dejtonskim ustavom je stvoren državni, entitetski model nezabilježen u teoriji i praksi države i prava, koji je više eksperiment i koji je u dosadašnjoj primjeni dokazao da ne nudi ni minimum od međunarodnih standarda potrebnih za funkcionalnost države u političkom, ekonomskom i socijalnom pogledu, a posebno u sferi ljudskih i građanskih prava.

10. Postojeći državni model je preglomazan, nefunkcionalan i u suštini kočnica normalnom funkcionisanju i napretku države Bosne i Hercegovine. 

19. Dejtonski ustav je u potpunoj suprotnosti s izraženom voljom građana BiH koji su se 1. marta 1992. godine putem referenduma izjasnili za jedinstvenu, nedjeljivu i cjelovitu državu BiH, kao i s odredbama tada važećeg Ustava Republike BiH i to s članom 5., članom 155. i članom 268., čime su povrijeđeni demokratska procedura i učešće građana, pa i uskraćen referendum građana kada se radi o promjenama ustrojstva države i teritorijalnim promjenama.

27. Dejtonski ustav nije donesen po proceduri koja je propisana do tada važećim ustavom države Republike Bosne i Hercegovine, koji nije mogao biti zamijenjen drugim aktom na način i u obimu kako je to utvrđeno u Dejtonskom ustavu, a da se prethodno građani BiH ne izjasne o tome. Na ovaj su način evidentno pogaženi principi demokratskog legitimiteta i legaliteta kao temeljni principi pravne države i civilnog društva. To predstavlja jedinstven slučaj ustava koji nikada nije zvanično objavljen na zvaničnim jezicima zemlje na koju se odnosi, već je usvojen i objavljen na stranom, engleskom jeziku.
28. Dejtonski ustav je ustav nametnut jednoj suverenoj državi i kao takav je 
nelegitiman.
Isti je protivrječan i suprotan interesima i pravima građana BiH i države BiH u oblasti državnopravnog uređenja i u odnosu na rješenja kojima se omogućuje normalno funkcionisanje jedne države i njenih organa, kao i u pogledu ostvarivanja i zaštite ljudskih i građanskih prava, o čemu svjedoče i dosadašnje inicijative za promjenu Ustava BiH.

Iz navedenih razloga i polazeći od:

odluke građana Bosne i Hercegovine da žive u nezavisnoj i suverenoj državi Bosni i Hercegovini, donesenoj na referendumu 1. marta 1992. godine;


opredjeljenja građana Bosne i Hercegovine da žive u državi u kojoj su osnovne vrijednosti: sloboda, mir, tolerancija, poštovanje ljudskih prava i sloboda, multikulturalnost, demokratija i vladavina prava;


odlučnosti da samo kao slobodni i ravnopravni građani, pripadnici naroda koji žive u Bosni i Hercegovini, Bošnjaci, Hrvati, Srbi i drugi narodi,  privrženi demokratskoj i građanskoj Bosni i Hercegovini;


uvjerenja da je država odgovorna za očuvanje prirode, zdrave životne sredine, održivog razvoja, ravnomjernog razvoja svih njenih područja i uspostavljanja socijalne pravde, kao i 


privrženosti ravnopravnoj saradnji s drugim narodima i državama i evropskim i evroatlantskim integracijama, 
građani Bosne i Hercegovine u dijaspori u prilogu Vam dostavljaju amandman na Ustav BiH:

USTAV REPUBLIKE BOSNE I HERCEGOVINE

Dio prvi

Osnovne odredbe

Država

Član 1.
Republika Bosna i Hercegovina je nezavisna i suverena država ravnopravnih građana Bosne i Hercegovine.

Republika Bosna i Hercegovina je građanska, demokratska, ekološka i država socijalne pravde, zasnovana na vladavini prava.

Suverenost

Član 2.
1. U Republici Bosni i Hercegovini suverenitet pripada građaninu Republike Bosne Hercegovine.
2. Građaninu Republike Bosne i Hercegovine su zagarantovana sva suverena i demokratska prava bez obzira na porijeklo, rasu, vjeru, pol ili bilo koju drugu pripadnost.
3. Građanin vlast ostvaruje neposredno i preko slobodno izabranih predstavnika.

4. Ne može se uspostaviti niti priznati vlast koja ne proističe iz slobodno izražene volje građana na demokratskim izborima, u skladu sa zakonom.

Državna teritorija

Član 3.
1. Teritorija Bosne i Hercegovine je jedinstvena i neotuđiva.

2. Granice Republike Bosne i Hercegovine mogu se mijenjati samo odlukom Parlamenta Bosne i Hercegovine. 

Jezik i pismo

Član 4.
U Republici Bosni i Hercegovini u službenoj upotrebi su bosanski, hrvatski i srpski jezik. Latinično i ćirilično pismo su ravnopravni.
Ime države

Član 5.

Zvanično ime države Bosne i Hercegovine je: Republika Bosna i Hercegovina.
Državljanstvo Republike Bosne i Hercegovine

Član 6.

Za građane Republike Bosne i Hercegovine postoji državljanstvo Republike Bosne i Hercegovine.

Građani Republike Bosne i Hercegovine sticanjem prava na državljanstva drugih država po različitim osnovama ne gube državljanstvo Republike Bosne i Hercegovine.

Državljanstvo Bosne i Hercegovine se dobija, zadržava i gubi u skladu s odredbama zakona.

Republika Bosna i Hercegovina štiti prava i interese bosanskohercegovačkih državljana.

Bosanskohercegovački državljanin ne može biti prognan niti izručen drugoj državi, osim u skladu s međunarodnim obavezama Republike Bosne i Hercegovine.

Državni simboli

Član 7.


Republika Bosna i Hercegovina ima zastavu, grb i himnu. Izgled zastave, grba, teksta i muzike himne uređuje se zakonom Republike Bosne i Hercegovine.

Glavni grad

Član 8.


Glavni grad Republike Bosne i Hercegovine je Sarajevo.

Pravni poredak

Član 9.


U Republici Bosni i Hercegovini, potvrđeni i objavljeni međunarodni ugovori i opšteprihvaćena pravila međunarodnog prava sastavni su dio unutrašnjeg pravnog poretka, imaju primat nad domaćim zakonodavstvom i neposredno se primjenjuju kada odnose uređuju drukčije od unutrašnjeg zakonodavstva.

Ljudska prava i slobode 

Član 10.


U Republici Bosni i Hercegovini garantuju se i štite ljudska prava i slobode.

Prava i slobode su nepovredivi.

Svako je obavezan da poštuje prava i slobode drugih.

Zabranjeno je svako podsticanje na upotrebu nasilja, na svaki vid mržnje ili netrpeljivosti.
Zabrana diskriminacije

Član 11.


Zabranjena je svaka neposredna ili posredna diskriminacija, po bilo kom osnovu.

Neće se smatrati diskriminacijom propisi i uvođenje posebnih mjera koji su usmjereni na stvaranje uslova za ostvarivanje nacionalne, rodne i ukupne ravnopravnosti i zaštite lica koja su po bilo kom osnovu u nejednakom položaju.

Posebne mjere se mogu primjenjivati samo dok se ne ostvare ciljevi zbog kojih su preduzete.

Međunarodni odnosi

Član 12.


Republika Bosna i Hercegovina, na principima i pravilima međunarodnog prava, sarađuje i razvija prijateljske odnose s drugim državama, regionalnim i međunarodnim organizacijama.

Republika Bosna i Hercegovina može stupati u međunarodne organizacije.

Parlament odlučuje o načinu pristupanja evroatlantskim integracijama.

Republika Bosna i Hercegovina ne može stupiti u savez s drugom državom ili grupom država kojim gubi suverenitet, nezavisnost i međunarodni subjektivitet.

Zakonodavstvo

Član 13.

Zakonom se, u skladu s Ustavom, uređuju:

2. Način ostvarivanja ljudskih prava i sloboda, kada je to neophodno za njihovo ostvarivanje;

3. Način ostvarivanja posebnih manjinskih prava;

4. Način osnivanja, organizacija i nadležnost organa vlasti i postupak pred tim organima, ako je to neophodno za njihovo funkcionisanje;

5. Sistem lokalne samouprave

6. Kao i sva druga pitanja od interesa za Republiku Bosnu i Hercegovinu.

Granice sloboda

Član 14.


U Bosni Hercegovini slobodno je sve što Ustavom i zakonom nije zabranjeno.

Svako je obavezan da se pridržava Ustava i zakona.

GRAĐANSKA PRAVA I TEMELJNE SLOBODE

Dio drugi

Član 15.


Pravo na život svakog građanina je neprikosnoveno.

Član 16.


Građani su jednaki u pravima i dužnostima, bez obzira na nacionalnost, rasu, pol, jezik, vjeroispovijest, političko ili drugo uvjerenje, socijalno porijeklo, rođenje, obrazovanje, društveni položaj ili drugo lično svojstvo.

Svi su pred zakonom jednaki. Svako je obavezan da poštuje slobode i prava drugih.

Dostojanstvo i nepovredivost ličnosti

Član 17.


Građanska sloboda ličnosti je neprikosnovena i svako nezakonito lišavanje slobode je zabranjeno i sankcionisano u skladu sa zakonom.
Lišenje slobode

Član 18.


Lišavanje slobode dopušteno je samo iz razloga i u postupku koji je predviđen zakonom. Svakom građaninu optuženom za krivično djelo su  zagarantovani pravedno i zakonito suđenje i pravo na odbranu u skladu s odredbama zakona.

Član 19.


U Bosni i Hercegovini je zabranjena smrtna kazna.

Član 20.

Svi građani Republike Bosne i Hercegovine i stranci jednaki su pred zakonom, bez obzira na bilo kakvu posebnost ili lično svojstvo.

Stranci u Republici Bosni i Hercegovini uživaju slobode i prava čovjeka utvrđene Ustavom i imaju druga prava i dužnosti utvrđene zakonom i međunarodnim ugovorom.

Ravnopravnost po rođenju

Član 21.


Država Republika Bosna i Hercegovina garantuje ravnopravnost žene i muškarca i razvija politiku jednakih mogućnosti.

Kretanje i nastanjivanje

Član 22.


Svako ko se zakonito nalazi na teritoriji Republike Bosne i Hercegovine ima pravo na slobodu kretanja i izbor prebivanja, kao i pravo napuštanja Republike Bosne i Hercegovine.
Sloboda kretanja, nastanjivanja i napuštanja Republike Bosne i Hercegovine može se ograničiti ako je to potrebno za vođenje krivičnog postupka, sprječavanje širenja zaraznih bolesti ili iz razloga bezbjednosti Bosne i Hercegovine.

Pravo azila

Član 23.


Stranac koji osnovano strahuje od progona zbog svoje rase, jezika, vjere ili pripadnosti nekoj naciji ili grupi ili zbog političkih uvjerenja može da traži azil u Bosni i Hercegovini.

Stranac u Republici Bosni i Hercegovini kao uživalac sloboda i prava utvrđenim Ustavom i prava i dužnosti utvrđenim zakonom i međunarodnim ugovorom ne može biti protjeran.

Stranac se može protjerati iz Republike Bosne i Hercegovine samo na osnovu odluke nadležnog organa i u zakonom propisanom postupku.

Podaci o ličnosti
Član 24.


Zagarantovana je zaštita ličnih podataka sukladno odredbama zakona.

Zabranjena je upotreba podataka o ličnosti van namjene za koju su prikupljeni.

Svako ima pravo da bude upoznat s podacima koji su prikupljeni o njegovoj ličnosti i pravo na sudsku zaštitu u slučaju zloupotrebe.

Politička prava i slobode

Biračko pravo

Član 25.


Svaki građanin Republike Bosne i Hercegovine s navršenih 18 godina stiče  puno izborno pravo da bira i bude biran u skladu sa zakonom.

Član 26.


Garantuje se sloboda mišljenja i govora.
Sloboda udruživanja

Član 26.


Zagarantovana je sloboda političkog, sindikalnog i drugog udruživanja i djelovanja prema odredbama zakona.

Zabrana organizovanja

Član 27.


Zabranjeno je političko organizovanje u državnim organima.

Sudija Ustavnog suda, sudija, državni tužilac i njegov zamjenik, zaštitnik ljudskih prava i sloboda, član Centralne banke, član državne revizorske institucije, profesionalni pripadnik oružanih snaga, policije i drugih službi bezbjednosti ne može biti član političke organizacije.

Zabranjeno je političko organizovanje i djelovanje stranaca i političkih organizacija stranaca čije je sjedište izvan Republike Bosne i Hercegovine.

Zabrana djelovanja i osnivanja

Član 28.


Zabranjeno je političko organizovanje i djelovanje političkih i drugih organizacija koje je usmjereno na nasilnu promjenu Ustavom utvrđenog državnog uređenja, narušavanje teritorijalne cjelokupnosti Republike Bosne i Hercegovine, kršenje zajamčenih sloboda i prava ili izazivanje nacionalne, rasne, vjerske i druge mržnje i netrpeljivosti.

Zabranjeno je osnivanje tajnih subverzivnih organizacija i neregularnih vojski.

Sloboda okupljanja

Član 29.


U skladu sa Zakonom o javnom okupljanju građanima Republike Bosne i Hercegovina su dozvoljeni mirno okupljanje i javni protesti.

Sloboda okupljanja može se privremeno ograničiti odlukom nadležnog organa radi sprječavanja nereda ili vršenja krivičnog djela, ugrožavanja zdravlja, morala ili radi bezbjednosti ljudi i imovine, u skladu sa zakonom.

Tajnost javne komunikacije

Član 30.


Nepovrediva je tajnost pisama, telefonskih razgovora i drugih sredstava komuniciranja.

Od načela nepovredivosti tajnosti pisama, telefonskih razgovora i drugih sredstava komuniciranja može se odstupiti samo na osnovu odluke suda, ako je to neophodno za vođenje krivičnog postupka ili zbog bezbjednosti Republike Bosne i Hercegovine.

Član 32.


Građaninu Republike Bosne i Hercegovine garantuje se sloboda u izražavanju pripadnosti narodu, primjeni nacionalne kulture, upotrebi jezika i pisma i svih drugih osobnosti kako to zakon predviđa.
Sloboda štampe i javnog informisanja

Član 33.


Sloboda štampe i javnog informisanja je zagarantovana.

Garantuje se pravo na odgovor i pravo na ispravku neistinite, nepotpune ili netačno prenijete informacije kojom je povrijeđeno nečije pravo ili interes i pravo na naknadu štete prouzrokovane objavljivanjem netačnog podatka ili obavještenja.

Zabrana cenzure

Član 34.


Zabranjena je bilo kakva cenzura.

Izuzetno, nadležni sud može spriječiti širenje informacija i ideja putem sredstava javnog obavještavanja samo ako je to neophodno radi:

sprječavanja pozivanja na nasilno rušenje Ustavom utvrđenog poretka; očuvanja teritorijalnog integriteta Republike Bosne i Hercegovine; sprječavanja propagiranja rata ili podstrekavanja na nasilje ili vršenje krivičnog djela i sprječavanja propagiranja rasne, nacionalne i vjerske mržnje ili diskriminacije.

Pristup informacijama

Član 35.


Novinari i svi drugi imaju pravo pristupa informacijama u posjedu državnih organa i organizacija  koje vrše javna ovlaštenja.

Pravo pristupa informacijama može se ograničiti ako je to u interesu:

zaštite života; javnog zdravlja; morala i privatnosti; vođenja krivičnog postupka; bezbjednosti i odbrane Republike Bosne i Hercegovine te vanjske, monetarne i ekonomske politike.
Sloboda stvaralaštva
Član 36.


Naučno, kulturno i umjetničko stvaralaštvo je slobodno.

Autorsko pravo je zagarantovano.
Nauka, kultura i umjetnost

Član 37.


Država podstiče i pomaže razvoj prosvjete, nauke, kulture, umjetnosti, sporta, fizičke i tehničke kulture.

Država štiti naučne, kulturne, umjetničke i historijske vrijednosti.

Zaštita prirodne i kulturne baštine

Član 38.


Svako je dužan da čuva prirodnu i kulturnu baštinu od opšteg interesa.

Država štiti prirodnu i kulturnu baštinu.

Posebna - manjinska prava

Član 39.


Pripadnicima manjinskih naroda i drugih manjinskih nacionalnih zajednica garantuju se prava i slobode koja mogu koristiti pojedinačno i u zajednici s drugima sukladno odredbama Okvirne Evropske konvencije za zaštitu  nacionalnih manjina i zakona.

Zabrana asimilacije

Član 40.


Zabranjena je nasilna asimilacija pripadnika manjinskih naroda i drugih manjinskih nacionalnih zajednica.

Država je dužna da zaštiti pripadnike manjinskih naroda i drugih manjinskih nacionalnih zajednica od svih oblika nasilne asimilacije.

Zaštitnik ljudskih prava i sloboda

Član 41.


Zaštitnik ljudskih prava i sloboda u Republici Bosni i Hercegovini je samostalan i nezavisan organ koji preduzima mjere za zaštitu ljudskih prava i sloboda.

Zaštitnik ljudskih prava i sloboda vrši funkciju na osnovu Ustava, zakona i potvrđenih međunarodnih ugovora, pridržavajući se i načela pravde i pravičnosti.

Zaštitnik ljudskih prava i sloboda imenuje se na vrijeme od šest godina i može biti razriješen u slučajevima predviđenim zakonom.

Odvojenost vjerskih zajednica od države

Član 42.


Sloboda vjeroispovijesti je zagarantovana. U skladu s odgovarajućim zakonom vjerske zajednice mogu obavljati svoje dužnosti, vjerske obrede, osnivati dobrotvorne ustanove.

Sve vjerske zajednice su odvojene od države i sve su jednake pred zakonom.

Vjerske zajednice mogu se baviti privrednom i drugom djelatnošću pod uslovima utvrđenim zakonom. Vjerske zajednice mogu imati pravo svojine na nekretnine.

Svakome se garantuje pravo na slobodu misli, savjesti i vjeroispovijesti, kao i pravo da promijeni vjeru ili uvjerenje i slobodu da sam ili u zajednici s drugima javno ili privatno ispoljava vjeru ili uvjerenje molitvom, propovijedima, običajima ili obredom.

Niko nije obavezan da se izjašnjava o svojim vjerskim i drugim uvjerenjima.

Sloboda ispoljavanja vjerskih uvjerenja može se ograničiti samo ako je to neophodno radi zaštite života i zdravlja ljudi, javnog reda i mira, kao i ostalih prava zagarantovanih Ustavom.
Nepovredivost stana

Član 43.


Nepovredivost stana je zagarantovana i, samo u izuzetnim slučajevima, ta neprovedivost može biti ograničena, kako je to regulisano zakonom.
Životna sredina

Član 44.


Građanin Republike Bosne i Hercegovine ima pravo na zdravu životnu sredinu.

Svako ima pravo na blagovremeno i potpuno obavještenje o stanju životne sredine, na mogućnost uticaja prilikom odlučivanja o pitanjima od značaja za životnu sredinu i na pravnu zaštitu ovih prava.

Svako je, u skladu sa zakonom, dužan štititi i unapređivati životnu sredinu.

Brak

Član 45.


Brak se može zaključiti samo uz slobodan pristanak žene i muškarca.

Brak se zasniva na ravnopravnosti supružnika.

Porodica
Član 46.


Porodica uživa posebnu zaštitu.

Roditelji su obavezni da brinu o djeci, vaspitavaju ih i školuju.

Djeca su obavezna da se staraju o svojim roditeljima kojima je potrebna pomoć.

Djeca rođena van braka imaju ista prava i obaveze kao i djeca rođena u braku.

Zaštita majke i djeteta
Član 47.


Majka i dijete uživaju posebnu zaštitu.

Država stvara uslove kojima se podstiče rađanje djece.

Prava djeteta
Član 48.


Dijete uživa prava i slobode primjereno njegovom uzrastu i zrelosti.

Djetetu se garantuje posebna zaštita od psihičkog, fizičkog, ekonomskog i svakog drugog iskorišćavanja ili zloupotrebe.

Školovanje
Član 49.


Svako ima pravo na školovanje pod jednakim uslovima.

Osnovno školovanje je obavezno i besplatno.
Garantuje se autonomija univerziteta, visokoškolskih i naučnih ustanova.

Pravo na rad
Član 50.


Svako ima pravo na rad i slobodu rada. Svi radnici imaju pravo na jednake mogućnosti i jednak tretman u pitanjima zapošljavanja bez diskriminacije na osnovu pola i starosti. Prinudni rad je zabranjen.

Prinudnim radom ne smatra se: rad uobičajen u sklopu izdržavanja kazne lišenja slobode; obavljanje službe vojne prirode ili službe koja se zahtijeva umjesto nje i rad koji se zahtijeva u slučaju krize ili nesreće koja prijeti ljudskim životima ili imovini.

Prava zaposlenih
Član 51.


Zaposleni imaju pravo na odgovarajuću zaradu.

Zaposleni imaju pravo na ograničeno radno vrijeme i plaćeni odmor.

Zaposleni imaju pravo na zaštitu na radu.

Omladina, žene i invalidi uživaju posebnu zaštitu na radu.

Radnici imaju pravo da budu informisani i konsultovani unutar preduzeća.

Radnici imaju pravo učestvovanja u određivanju i unaprjeđivanju radnih uslova i radnog okruženja u preduzeću.

Radnici migranti koji su državljani zemlje potpisnice Evropske socijalne povelje, kao i njihove porodice, imaju pravo na zaštitu i pomoć na teritoriji Republike Bosne i Hercegovine.

U procesima ekonomske demokratije ova i sva druga prava radnika regulisana su zakonom i Evropskom socijalnom poveljom.

Štrajk
Član 52.


Radnici imaju pravo na štrajk. Pravo na štrajk može se ograničiti zaposlenima u vojsci, policiji, državnim organima i javnim službama, u cilju zaštite javnog interesa u skladu sa zakonom.

Socijalno osiguranje

Član 53.


Socijalno osiguranje zaposlenih je obavezno.

Lice privremeno nezaposleno i lice koje je nesposobno za rad imaju pravo na novčana primanja iz javnih sredstava, u skladu sa zakonom, u iznosu kojim se osiguravaju socijalni minimum i ljudsko dostojanstvo.

Zaštita lica sa invaliditetom
Član 54.


Garantuje se posebna zaštita lica s invaliditetom.
Zdravstvena zaštita

Član 55.


Svako ima pravo na zdravstvenu zaštitu.

Dijete, trudnica, staro lice i lice s invaliditetom imaju pravo na zdravstvenu zaštitu iz javnih prihoda, ako to pravo ne ostvaruju po nekom drugom osnovu.

Biomedicina

Član 56.


Garantuje se pravo čovjeka i dostojanstvo ljudskog bića u pogledu primjene biologije i medicine.

Zabranjeno je na ljudskom biću, bez njegove dozvole, vršiti medicinske i druge oglede.

Zaštita potrošača

Član 57.


U Republici Bosni i Hercegovini zabranjene su radnje kojima se narušavaju zdravlje, bezbjednost i privatnost potrošača, u skladu sa zakonom.
Pravo obraćanja

Član 58.


Svako ima pravo da se pojedinačno ili zajedno s drugim obrati državnom organu ili organizaciji koja vrši javna ovlašćenja i da dobije odgovor.

Niko ne može da bude pozvan na odgovornost niti da trpi druge štetne posljedice zbog stavova iznesenih u obraćanju, osim ako je time učinio krivično djelo.

Svako ima pravo obraćanja međunarodnim organizacijama radi zaštite svojih prava i sloboda zajemčenih Ustavom.
Član 59.


Republika Bosne i Hercegovine obavezuje se da će u primjeni opštih građanskih prava svoje zakone uskladiti sa svim relevantnim međunarodnim zakonima.

Odbrana Republike Bosne i Hercegovine

Član 60.


Odbrana Republike Bosne i Hercegovine je pravna i osnovna dužnost svih građana Republike Bosne i Hercegovine kako je to predviđeno zakonom.

Član 61.


Republika Bosna i Hercegovina uspostavlja i organizuje oružane snage.

Oružane snage brane nezavisnost, suverenost i teritorijalni integritet države Republike Bosne i Hercegovine, u skladu s principima međunarodnog prava o upotrebi sile.

Oružane snage Republike Bosne i Hercegovine su pod demokratskom i civilnom kontrolom. Pripadnici oružanih snaga mogu biti u sastavu međunarodnih snaga shodno odredbama zakona.

Oružane snage su profesionalne i finansiraju se iz javnih sredstava Republike Bosne i Hercegovine.

Vijeće za odbranu i bezbjednost
Sastav
Član 62.


Vijeće za odbranu i bezbjednost Republike Bosne i Hercegovine čine:

predsjednik Republike Bosne i Hercegovine, predsjednik Parlamenta i predsjednik Vlade. 

Predsjednik Bosne i Hercegovine je predsjednik Vijeća za odbranu i bezbjednost.

Nadležnosti 
Član 63.

Vijeće za odbranu i bezbjednost:

1. Donosi odluke o komandovanju Oružanim snagama Republike Bosne i Hercegovine;

2. Analizira i ocjenjuje bezbjednosnu situaciju u Republici Bosni i Hercegovini i donosi odluke za preduzimanje odgovarajućih mjera;

3. Postavlja, unapređuje i razrješava oficire Oružanih snaga;

4. Predlaže Parlamentu proglašenje ratnog i vanrednog stanja;

5. Predlaže upotrebu oružanih snaga u međunarodnim snagama
6. Vrši i druge poslove utvrđene Ustavom ili zakonom.

EKONOMSKO I SOCIJALNO UREĐENJE

Dio treći
Član 64.


Ekonomsko i socijalno uređenje zasnovano je na slobodnom preduzetništvu i tržnim slobodama.

Sloboda preduzetništva može se ograničiti samo ako je to neophodno radi zaštite zdravlja ljudi, životne sredine, prirodnih bogatstava, kulturne baštine ili bezbjednosti i odbrane Republike Bosne i Hercegovine.

Svim fizičkim i pravnim licima garantuju se pravo na vlasništvo i pravo nasljeđivanja.

Član 65.


Republika Bosna i Hercegovina svim privrednicima i poduzetnicima garantuje jednak pravni položaj.
Prava stranaca
Član 66.


Strano pravno i fizičko lice može sticati pravo vlasništva na osnovu ulaganja kapitala i ulogom pokretnih i nepokretnih stvari, kako je to predviđeno zakonom.
Član 67.


Prirodna bogatstva i dobra u opštoj upotrebi su u državnoj svojini.
Prirodna bogatstva i dobra koja su od posebnog interesa za Republiku Bosnu i Hercegovinu zakonom uživaju posebnu zaštitu Republike Bosne i Hercegovine.

Korištenje, unapređivanje, upravljanje i zaštita dobara od javnog društvenog interesa, kao i plaćanje naknada za korištenje tih dobara, uređuje se Zakonom.

Član 68.


Republika Bosna i Hercegovina podstiče razvoj poljoprivrede, proizvodnju hrane i razvoj sela.

Član 69.


Socijalno, zdravstveno i penzijsko-invalidsko osiguranje poljoprivrednika je obavezno.

Član 70.


Poslovanje finansijskih organizacija koje se osnivaju radi prikupljanja štednih uloga i upravljanje tim organizacijama, kao i poslovanje banaka koje se odnosi na prikupljanje štednih uloga, uređuje se zakonom, u skladu s načelima kreditnog sistema usklađenog s pravilima međunarodnog monetarnog sistema.

Centralna banka Republike Bosne i Hercegovine
Član 71.


Centralna banka Republike Bosne i Hercegovine je samostalna organizacija, odgovorna za monetarnu i finansijsku stabilnost i funkcionisanje bankarskog sistema. 

Centralnom bankom Republike Bosne i Hercegovine upravlja Vijeće Centralne banke.

Centralnom bankom Republike Bosne i Hercegovine rukovodi guverner Centralne banke. 
                                Član 72.


Pravni položaj bilo kojeg privrednog subjekta, mješovitog preduzeća, banke ili druge finansijske organizacije, ugovorne organizacije i sopstvenog preduzeća i stranog lica uređuje se u skladu sa zakonom.

Član 73.


Država razvojnim strategijama i mjerama ekonomske i socijalne politike podstiče, usklađuje i usmjerava ekonomski razvoj i povećanje socijalnog blagostanja svih građana.
Član 74.


Svaki građanin dužan je učestvovati u podmirenju javnih troškova, u skladu sa zakonom.

Član 75.


Republika Bosna i Hercegovina vodi računa o razlikama u privrednom razvoju pojedinih opština i gradova i iz javnih sredstava osigurava njihov ravnomjeran razvoj.

Član 76.


Republika Bosna i Hercegovina u skladu sa zakonom obezbjeđuje uslove za očuvanje i razvoj prirodnih i radom stvorenih vrijednosti čovjekove sredine i sprječava štetne djelatnosti i otklanja posljedice koje ugrožavaju životnu sredinu i zdravlje građana.
PRAVA I DUŽNOSTI REPUBLIKE BOSNE I HERCEGOVINE
Dio četvrti
Član 77.


	Republika Bosna i Hercegovina uređuje i obezbjeđuje:

1.
Ustavni poredak;

2.
Suverenitet, nezavisnost i teritorijalni integritet Republike Bosne i Hercegovine;
3.
Odbranu i bezbjednost Republike Bosne i Hercegovine;
4.
Ustavnost i zakonitost;
5.
 Zaštitu ljudskih prava;

6.
Monetarni sistem i valutu;

7.
Strategiju održivog razvoja;

8.
Jedinstven ekonomski prostor;

9.
Jedinstven poreski i fiskalni sistem;

10.
Zaštitu svih oblika svojine;
11.
Osnove vaspitanja i obrazovanja;

12.
Penzijsko, socijalno, invalidsko i zdravstveno osiguranje;

13.
Teritorijalno-političko uređenje;

15.
Državljanstvo;
16.
Međunarodnu saradnju;

17.
Zaštite i unaprjeđenje životne sredine 
18.
Kao i druga pitanja koja su od interesa za Republiku Bosnu i  Hercegovinu, u skladu s Ustavom.




TERITORIJALNA ORGANIZACIJA REPUBLIKE BOSNE I HERCEGOVINE

Dio peti
OPŠTINA

Član 78.


Opština je osnovna teritorijalna jedinica lokalne samouprave u Republici Bosni i Hercegovini koja obezbjeđuje ostvarivanje i zaštitu sloboda, prava i dužnosti građanina Republike Bosne i Hercegovine.

Građanin je nosilac vlasti u opštini koju ostvaruje putem demoktatskih izabranih predstavnika.

U opštini se usklađuju pojedinačni i zajednički interesi s opštim interesima.

U opštini se obavljaju svi poslovi koji vode ka ekonomskom prospiritetu, urbanističkom i ekološkom uređenju, građenju, pravilnom i svrsishodnom korišćenju građevinskog zemljišta, obavljaju poslovi u oblasti stambeno – komunalne djelatnosti, poslovi u oblasti kulture i zaštite kulturnih blaga, poslovi u oblasti zdrastvene i socijalne zaštite, poslovi u oblasti obrazovanja, razvoja sporta i fizičke kulture i obavljaju drugi poslovi u skladu s Ustavom, Evropskim konvencijama i statutom opštine.

Opštine, njihov broj, veličina i admistrativne granice uređuju se zakonom.
Član 79.


Organi opštine

1. Parlament opštine

2. Opštinski organ uprave

3. Načelnik opštine

Svojinska ovlašćenja i finansiranje

Član 80.


Opština vrši određena svojinska ovlašćenja na stvarima u državnoj svojini, u skladu sa zakonom.

Opština ima imovinu.

Opština se finansira iz sopstvenih prihoda i sredstava države.

Opština ima budžet.

Samostalnost

Član 81.

Opština je samostalna u vršenju svojih nadležnosti.

Republička vlada može raspustiti parlament opštine, odnosno razriješiti načelnika opštine samo ako parlament opštine, odnosno načelnik opštine, u vremenu dužem od šest mjeseci ne vrši svoje nadležnosti.

Član 82.


Opštine se, radi racionalnijeg i efikasnijeg ostvarivanja zajedničkih interesa i potreba građana, udružuju u regionalne zajednice – kantone.
Prava i dužnosti opština u takvim zajednicama uređuju se statutom regionalnih zajednica.

Član 83.


U gradu na čijem području je obrazovano više opština organizuje se gradska zajednica kao posebna teritorijalna i politička zajednica u interesu građana, a što je regulisano zakonom i statutom gradske zajednice.

Član 84.


Glavni grad Republike Bosne i Hercegovine Sarajevo je gradska zajednica opština organizovana kao posebna političko-ekonomska jedinica.

Regionalna samouprava - kantoni
Član 85.


Republika Bosna i Hercegovina se sastoji od teritorijalnih samoupravnih jedinica - kantona.

Kantoni se nazivaju prema slivovima rijeka koje objedinjuju ekonomske, geografske, saobraćajne i kulturne karakteristike.

Broj, veličina i administrativne granice kantona uređuju se zakonom Republike Bosne i Hercegovine.
Član 86.


Kantoni imaju nadležnosti koje nisu izričito povjerene vlasti Republike Bosne i Hercegovine.
Kantoni su nadležni za:

1. Primjenu ljudskih prava

2. Zdravstvo

3. Turizam

4. Korišćenje prirodnih bogatstava

5. Transportnu infrastukturu

6. Politiku zaštite čovjekove okoline

7. Kulturnu politiku

8. Utvrđivanje stambene politike

9. Rad javnih službi

10. Socijalnu politiku

11. Pravilno i namjensko korišćenje lokalnog zemljišta

12. Donošenje propisa o pravilnom korišćenju sredstava

13. Osiguranje i primjenu zakona o obrazovanju.
14. Ove i druge nadležnosti kantona utvrđuju se statutom kantona.

Član 87.


Svaki kanton ima statut koji je usklađen s Ustavom Republike Bosne i Hercegovine, a kojim se osigurava rad institucija kantona:

2. Kantonalnog vijeća, vlade kantona, predsjednika kantona

3. Kantonalno vijeće vrši zakonodavnu i ostale funkcije u skladu s Ustavom Republike BiH i zakonom

4. Izbor i broj građana koji ulaze u sastav kantonalnog vijeća proporcionalan je strukturi i broju stanovnika svakog kantona

5. Članovi vijeća biraju predsjednika kantonalnog vijeća

6. Kantonalna vlada je izvršna vlast kantona

7. Predsjednik regionalne vlade bira se opštim i direktnim glasanjem

8. Predsjednik bira članove vlade i odgovoran je za rad iste.

Član 88.


Sva druga pitanja koja su u vezi s osnivanjem, ukidanjem, promjenom granica, nadležnošću i radom kantona i opštine urediće se zakonom Republike Bosne i Hercegovine.

Uređenje vlasti

Član 89.


3. Zakonodavnu vlast, uključujući donošenje Ustava i ustavnog zakona, vrši Parlament Republike Bosne i Hercegovine.

4. Izvršnu vlast vrši Vlada Republike Bosne i Hercegovine.
5. Sudsku vlast vrše sudovi Republike Bosne i Hercegovine, koji su nezavisni u svom radu.
6. Republiku Bosnu i Hercegovinu predstavlja predsjednik Bosne i Hercegovine.
7. Zaštitu ustavnosti i zakonitosti vrši i osigurava Ustavni sud Bosne i Hercegovine.
Parlament Bosne i Hercegovine

Član 90.

Parlament Republike Bosne i Hercegovine preko građana Republike Bosne i Hercegovine, njenih naroda i pripadnika ostalih naroda predstavlja zakonodavnu vlast.

Nadležnost Parlamenta

Član 91.


1. Donosi ustav i zakone;

2. Donosi druge propise i opšte akte(odluke, zaključke, rezolucije, deklaracije i preporuke);

3. Proglašava ratno i vanredno stanje;

4. Donosi budžet i završni račun budžeta;

5. Donosi strategiju nacionalne bezbjednosti i strategiju odbrane;

6. Donosi plan razvoja i prostorni plan Bosne i Hercegovine;

7. Odlučuje o upotrebi jedinica Oružanih snaga Bosne i Hercegovine u međunarodnim snagama;

8. Uređuje sistem državne uprave;

9. Vrši nadzor nad Oružanim snagama i bezbjednosnim službama;

10. Raspisuje državni referendum;

11. Bira i razrješava predsjednika i članove Vlade;

12. Bira i razrješava predsjednika Vrhovnog suda, predsjednika i sudije Ustavnog suda;

13. Imenuje i razrješava: vrhovnog državnog tužioca i državne tužioce, zaštitnika ljudskih prava i sloboda; guvernera Centralne banke i članove Vijeća Centralne banke Bosne i Hercegovine; predsjednika i članove državne revizorske institucije i druge nosioce funkcija određene zakonom;

14. Odlučuje o imunitetskim pravima;

15. Daje amnestiju;

16. Potvrđuje međunarodne ugovore;

17. Raspisuje javne zajmove i odlučuje o zaduživanju Republike Bosne i Hercegovine;

18. Odlučuje o raspolaganju državnom imovinom iznad vrijednosti određene zakonom

19. Vrši i druge poslove utvrđene Ustavom ili zakonom.

Sastav Parlamenta

Član 92.


Parlament Republike Bosne i Hercegovine sastoji se od:

1. Predstavničkog doma koji broji 84 poslanika

2. Doma naroda koji broji 30 delegata, od toga osam Bošnjaka, osam Hrvata, osam Srba i šest pripadnika ostalih naroda.

Mandat Parlamenta
Član 93.


Mandat Parlamenta traje četiri godine.

Parlamentu može prestati mandat prije vremena na koje je izabran raspuštanjem ili skraćenjem mandata Parlamenta.

Ako mandat Parlamenta ističe za vrijeme ratnog ili vanrednog stanja, mandat se produžava najduže 90 dana po prestanku okolnosti koje su izazvale to stanje.

Na prijedlog predsjednika Bosne i Hercegovine, Vlade ili najmanje 25 poslanika Parlament može skratiti mandat.

Prava i dužnosti poslanika

Član 94.


Poslanik se opredjeljuje i glasa po sopstvenom uvjerenju.

Poslanik ima pravo i obavezu da poslaničku funkciju obavlja profesionalno.

Imunitet

Član 95.


Poslanik uživa imunitet.

Poslanik ne može biti pozvan na krivičnu ili drugu odgovornost ili pritvoren za izraženo mišljenje ili glasanje u vršenju svoje poslaničke funkcije.

Protiv poslanika ne može se pokrenuti krivični postupak niti odrediti pritvor bez odobrenja Parlamenta, osim ako je zatečen u vršenju krivičnog djela za koje je propisana odgovarajuća kazna.

Imunitet kao i poslanik uživaju: predsjednik Republike Bosne i Hercegovine, predsjednik i članovi Vlade, predsjednik Vrhovnog suda, predsjednik i sudije Ustavnog suda, vrhovni državni tužilac.

Prestanak mandata poslanika

Član 96.


Poslaniku prestaje mandat prije isteka vremena na koje je biran:

1. Podnošenjem ostavke;

2. Ako je pravosnažnom odlukom suda osuđen na bezuslovnu kaznu zatvora;  

3. Ako je pravosnažnom odlukom lišen poslovne sposobnosti

4. Prestankom bosanskohercegovačkog državljanstva.

Konstituisanje Parlamenta

Član 97.


Prvu sjednicu novoizabranog sastava Parlamenta saziva predsjednik Parlamenta prethodnog saziva i održava se najkasnije 15 dana od dana objavljivanja konačnih rezultata izbora.
Predsjednik i potpredsjednik Parlamenta
Član 98.


Parlament ima predsjednika i jednog ili više potpredsjednika koje bira iz svog sastava na vrijeme od četiri godine.

Predsjednik Parlamenta predstavlja Parlament, saziva Parlament na sjednice i predsjedava, stara se o primjeni poslovnika Parlamenta, raspisuje izbore za predsjednika Republike Bosne i Hercegovine i vrši druge poslove utvrđene Ustavom, zakonom i poslovnikom Parlamenta.

Potpredsjednik zamjenjuje predsjednika Parlamenta u vršenju poslova kada je on spriječen ili kada mu on povjeri da ga zamjenjuje.

Zasjedanje Parlamenta

Član 99.


Parlament radi na redovnim i vanrednim zasjedanjima.

Redovno zasjedanje održava se dva puta godišnje.

Prvo redovno zasjedanje počinje prvog radnog dana u martu i traje do kraja jula, a drugo redovno zasjedanje prvog radnog dana u oktobru i traje do kraja decembra.

Vanredno zasjedanje saziva se na zahtjev predsjednika Republike Bosne i Hercegovine, Vlade ili najmanje trećine ukupnog broja poslanika.

Odlučivanje
Član 100.


Parlament odlučuje većinom glasova prisutnih poslanika na sjednici kojoj prisustvuje više od polovine svih poslanika.

Većinom glasova svih poslanika Parlament donosi zakone kojima se uređuju:

2. Način ostvarivanja sloboda i prava građana,

3. Bosanskohercegovačko državljanstvo,

4. Materijalne obaveze građana,

5. Državni simboli i upotreba i korišćenje državnih simbola,

6. Odbrana i bezbjednost, Oružane snage,

7. Proglašava ratno i vanredno stanje,
8. Osnivanje, spajanje i ukidanje opština,
9. Donosi prostorni plan,
10. Donosi poslovnik parlamenta,
11. Odlučuje o raspisivanju državnog referenduma,
12. Odlučuje o skraćenju mandata,
13. Odlučuje o razrješenju predsjednika Republike,
14. Bira i razrješava predsjednika i članove Vlade i odlučuje o povjerenju Vladi

15. Bira i razrješava predsjednika Vrhovnog suda, predsjednike i sudije Ustavnog suda; imenuje i razrješava zaštitnika ljudskih prava i sloboda.

Parlament odlučuje dvotrećinskom većinom glasova svih poslanika o zakonima kojima se uređuju izborni sistem i imovinska prava stranaca.

U prvom glasanju dvotrećinskom većinom i u drugom glasanju većinom svih poslanika najranije nakon tri mjeseca parlament odlučuje o zakonima kojima se uređuju način ostvarivanja stečenih manjinskih prava i upotreba jedinica Oružanih snaga u međunarodnim snagama.

Raspuštanje Parlamenta

Član 101.


Parlament se raspušta ako ne izabere Vladu u roku od 90 dana od dana kada predsjednik Republike Bosne i Hercegovine prvi put predloži mandatara.

Ako Parlament duže vrijeme ne obavlja nadležnosti utvrđene Ustavom, Vlada može, pošto sasluša mišljenje predsjednika Parlamenta i predsjednika klubova poslanika u Parlamentu, raspustiti Parlament.

Parlament se raspušta ukazom predsjednika Republike Bosne i Hercegovine.

Parlament se ne može raspustiti za vrijeme ratnog ili vanrednog stanja, ako je pokrenut postupak glasanja o nepovjerenju Vladi, kao ni u prva tri mjeseca od konstituisanja i tri mjeseca prije isteka mandata.

Predsjednik Republike Bosne i Hercegovine raspisuje izbore prvog narednog dana po raspuštanju Parlamenta.

Predlaganje zakona i drugih akata

Član 102.


Pravo predlaganja zakona i drugih akata imaju Vlada i poslanik.

Pravo predlaganja zakona ima i šest hiljada birača, preko poslanika koga ovlaste.

Prijedlog za raspisivanje državnog referenduma mogu podnijeti: najmanje 25 poslanika, predsjednik Republike Bosne i Hercegovine, Vlada ili najmanje 10 posto građana koji imaju biračko pravo.

Proglašavanje zakona

Član 103.


Predsjednik Republike Bosne i Hercegovine dužan je da proglasi zakon u roku od sedam dana od dana usvajanja zakona, odnosno u roku od tri dana ako je zakon usvojen po hitnom postupku ili da zakon vrati Parlamentu na ponovno odlučivanje.

Predsjednik Republike Bosne i Hercegovine dužan je da proglasi ponovno izglasani zakon.

Član 104.


Poslanike u Predstavnički dom Parlamenta Republike Bosne i Hercegovine biraju građani u skladu s Izbornim zakonom, po preferencijalnom izbornom sistemu s otvorene liste u jedinstvenoj izbornoj jedinici koju predstavlja teritorija cijele Republike Bosne i Hercegovine.

Član 105.


Poslanike u Dom naroda Republike Bosne i Hercegovine biraju poslanici opštinskih parlamenata, u skladu s Izbornim zakonom.

Nacionalna struktura i broj delegata koje biraju opštinski parlamenti proporcionalni su strukturi i broju stanovnika svake opštine.
Član 106.


Svaki dom među svojim članovima bira predsjednika i zamjenika predsjednika koji ne mogu biti iz istog naroda.

Predstavnički dom

Član 107.


Predstavnički dom nadležan je za:

2. Odlučivanje o promjeni Ustava Republike Bosne i Hercegovine;

3. Kontrolu rada Vlade Republike Bosne i Hercegovine;

4. Odobravanje strategije razvoja Republike Bosne i Hercegovine;

5. Donošenje zakona;

6. Donošenje buđeta;

7. Odlučivanje o zaduženju Republike Bosne i Hercegovine;

8. Raspisivanje referenduma;

9. Raspisivanje izbora za organe vlasti u Republici Bosni i Hercegovini;

10. Razrješavanje predsjednika Republike Bosne i Hercegovine;

11. Izbor i razrješavanje članova Vlade Republike Bosne i Hercegovine i drugih imenovanih zvaničnika Republike Bosne i Hercegovine

12. Ratifikaciju međunarodnih sporazuma.

Dom naroda
Član 108.


Predstavnički dom i Dom naroda ravnopravno razmatraju pitanja ostvarivanja ravnopravnosti naroda Republike Bosne i Hercegovine i pripadnika drugih naroda koji u njoj žive.

Za članove Doma naroda bira se jednak broj poslanika iz reda pripadnika naroda Bosne i Hercegovine, Bošnjaka, Srba i Hrvata, i odgovarajući broj poslanika iz reda pripadnika drugih naroda i drugih građana koji žive u Bosni i Hercegovini, kao i određeni broj građana Republike BiH koji živi u inostranstvu.

Dom naroda odlučuje na osnovu saglasnosti članova iz reda svih naroda Republike Bosne i Hercegovine i pripadnika drugih naroda koji u njoj žive.

Sastav, djelokrug i način rada Doma uređuju se zakonom koji se donosi dvotrećinskom većinom ukupnog broja poslanika u Parlamentu Republike BiH.

Dom razmatra naročito pitanja koja se odnose na:

1. Ravnopravnost jezika i pisma;

2. Slobodno ispoljavanje nacionalnih osobnosti svih naroda Republike Bosne i Hercegovine kao pripadnika drugih naroda;
3. Donošenje propisa kojima se obezbjeđuje ostvarivanje ustavnih odredaba kojima su izričito utvrđeni principi ravnopravnosti naroda Republike Bosne i Hercegovine i pripadnika drugih naroda koji u njoj žive;
4. Odlučivanje o promjeni Ustava Republike Bosne i Hercegovine;
5. Dom naroda obavezno razmatra pitanje ravnopravnosti naroda Republike Bosne i Hercegovine i pripadnika drugih naroda koji u njoj žive, na inicijativu poslanika u Parlamentu.

6. Ako najmanje 20 poslanika smatra da se predloženim propisom ili drugim aktom iz nadležnosti Parlamenta narušava ravnopravnost naroda Bosne i Hercegovine i pripadnika drugih naroda koji u njoj žive, prijedlog o kojem Parlament odlučuje utvrđuju zajednički Predstavnički dom i Dom naroda.

7. O pitanjima od interesa za ostvarivanje ravnopravnosti naroda Republike Bosne i Hercegovine i pripadnika drugih naroda koji u njoj žive, na prijedlog obaju domova Parlament odlučuje po posebnom postupku utvrđenom poslovnikom Parlamenta, dvotrećinskom većinom ukupnog broja poslanika.

Vlada Republike Bosne i Hercegovine

Sastav Vlade

Član 109.


Vlada Republike Bosne i Hercegovine predstavlja izvršnu vlast.

Premijer i ministri čine Vladu Republike Bosne i Hercegovine.
Premijer rukovodi radom Vlade i odgovoran je za njen rad.

Ministri su odgovorni za rad svojih ministarstava, a zajednički i za odluke Vlade.
Nadležnost Vlada:

Član 110.

1.
Vodi unutrašnju i vanjsku politiku Republike Bosne i Hercegovine;

2.
Izvršava zakone, druge propise i opšte akte;

3.
Donosi uredbe, odluke i druge akte za izvršavanje zakona;

4.
Zaključuje međunarodne ugovore;

6.
Predlaže plan razvoja i prostorni plan Republike Bosne i Hercegovine;

7.
Predlaže budžet i završni račun budžeta;

9.
Predlaže strategiju nacionalne bezbjednosti i strategiju odbrane;

10.Odlučuje o priznavanju država i uspostavljanju diplomatskih i konzularnih odnosa s drugim državama;

12.Predlaže ambasadore i šefove drugih diplomatskih predstavništava  Republike Bosne i Hercegovine u inostranstvu

13.Vrši i druge poslove utvrđene Ustavom ili zakonom.

Izbor Vlade
Član 111.

Predsjednik Republike Bosne i Hercegovine imenuje premijera u roku od 30 dana od konstituisanja Parlamenta.

Predsjednik Republike Bosne i Hercegovine na prijedlog premijera imenuje i članove Vlade.

Premijer i ministri prije preuzimanja funkcije polažu zakletvu pred predsjednikom države.

Nespojivost funkcije
Član 112.

Predsjednik Vlade i član Vlade ne može vršiti poslaničku i drugu javnu funkciju niti profesionalno obavljati drugu djelatnost.
Pitanje povjerenja

Član 113.


Vlada može u Parlamentu postaviti pitanje svog povjerenja.
Pitanje nepovjerenja

Član 114.


Parlament može izglasati nepovjerenje Vladi.

Prijedlog da se glasa o nepovjerenju Vladi može podnijeti najmanje 27 poslanika.

Ako je Vlada dobila povjerenje, potpisnici prijedloga ne mogu podnijeti novi prijedlog za glasanje o nepovjerenju prije isteka roka od 90 dana.

Prestanak mandata

Član 115.


Vladi prestaje mandat prestankom mandata Parlamenta, podnošenjem ostavke, kad izgubi povjerenje i ako ne predloži budžet do 31. marta budžetske godine.

Vlada kojoj je prestao mandat nastavlja rad do izbora Vlade u novom sastavu.

Vlada kojoj je prestao mandat ne može raspustiti Parlament.
Predsjednik Republike Bosne i Hercegovine

Nadležnost

Član 116.

Predsjednik Republike Bosne i Hercegovine:

1. Predstavlja i zastupa Republiku Bosnu i Hercegovinu u zemlji i inostranstvu

2. Komanduje Oružanim snagama na osnovu odluka Vijeća za odbranu i bezbjednost

3. Raspisuje izbore za skupštinu 

4. Imenuje mandatara za sastav Vlade Republike Bosne i Hercegovine;

5. Imenuje i razrješava diplomatsko-konzularne predstavnike Republike Bosne i Hercegovine u inostranstvu, na prijedlog Vlade Republike Bosne i Hercegovine;

6. Prima akreditive i daje agremane za predstavnike stranih država;

7. Donosi ukaz o proglašenju Ustava Republike Bosne i Hercegovine, izmjene Ustava, zakona ili drugih propisa; 

8. Daje pomilovanja, na prijedlog ministra pravde;
9. Dodjeljuje odlikovanja i priznanja Republike Bosne i Hercegovine

10.  Vrši i druge poslove utvrđene Ustavom i zakonom.
Izbor

Član 117.


Biraju ga građani u direktnim predsjedničkim izborima, u skladu sa zakonom.

Redovne izbore za predsjednika Republike raspisuje predsjednik Predstavničkog doma 60 dana prije isteka mandata predsjednika Republike, tako da se izbori okončaju u narednih 60 dana u skladu sa zakonom.

Svaki građanin koji uživa građanska i politička prava, rođen u Bosni i Hercegovini, može biti biran za predsjednika Bosne i Hercegovine.
Predsjednik Republike ne može obavljati drugu javnu funkciju ili profesionalnu djelatnost.

Mandat

Član 118.


Mandat predsjednika Republike traje četiri godine i počinje teći od dana polaganja zakletve pred Parlamentom BiH.

Predsjednik Republike BiH pred Parlamentom BiH polaže zakletvu o dosljednom izvršavanju svojih službenih obaveza koje su utvrđene Ustavom Republike Bosne i Hercegovine.

Niko ne može biti biran više od dva puta za predsjednika Republike Bosne i Hercegovine.

Prestanak mandata

Član 119.


Mandat predsjednika Republike prestaje istekom vremena na koje je izabran, ostavkom, ako je trajno spriječen da vrši dužnost predsjednika ili razrješenjem.

Vršenje funkcije u slučaju spriječenosti ili prestanka mandata

Član 120.


U slučaju dužeg odsustva ili spriječenosti, ili zbog bolesti ili nesposobnosti, ili zbog podnošenja ostavki, ili zbog smrti predsjednika Republike Bosne i Hercegovine, predsjednik Predstavničkog doma Parlamenta Republike Bosne i Hercegovine preuzima privremeno dužnost, o čemu odlučuje Ustavni sud Republike Bosne i Hercegovine, na prijedlog Vlade Bosne i Hercegovine.

Član 121.


Predsjednik Predstavničkog doma zamjenjuje predsjednika Republike najduže tri mjeseca.

Vanredne izbore za predsjednika Republike raspisuje predsjednik Predstavničkog doma tako da se održe najkasnije tri mjeseca od nastanka spriječenosti predsjednika Republike.

Član 122.


Predsjednik Republike podnosi ostavku predsjedniku Predstavničkog doma. Kad predsjednik Republike podnese ostavku, on o tome obavještava javnost.
Danom podnošenja ostavke predsjedniku Republike prestaje mandat.

Član 123.


Predsjednik Republike razrješava se zbog povrede Ustava odlukom Predstavničkog doma, glasovima najmanje dvije trećine narodnih poslanika.

Postupak za razrješenje može da pokrene Parlament, na prijedlog najmanje jedne trećine narodnih poslanika.

Ustavni sud je dužan da po pokrenutom postupku za razrješenje, najkasnije u roku od 45 dana, odluči o postojanju povrede Ustava.

Član 124.


Imovno stanje predsjednika Republike i ostalih nosilaca političke vlasti mora biti utvrđeno na početku i na kraju njihovog mandata, što se reguliše posebnim zakonom o sprječavanju sukoba interesa.

VITALNI NACIONALNI INTERESI

Dio sedmi

Član 125.


Bošnjak, Srbin, Hrvat i pripadnici ostalih naroda biće adekvatno zastupljeni u zakonodavnoj, izvršnoj i sudskoj vlasti te u institucijama i službama koje obavljaju poslove od javnog interesa.

Zaštita vitalnog interesa ne smije voditi nepotrebnoj dezintegraciji građanskog društva, kao neophodnog elementa moderne državnosti.

USTAVNOST I ZAKONITOST

Dio osmi

S u d

Načela sudstva
Član 126.


Sudovi štite slobode i prava građana.
Sud je samostalan i nezavisan.

Sud sudi na osnovu Ustava, zakona i potvrđenih i objavljenih međunarodnih ugovora.

Zabranjeno je osnivanje prijekih i vanrednih sudova.

Sudsko vijeće

Član 127.

Sud sudi u vijeću, osim kada je zakonom određeno da sudi sudija pojedinac.

U suđenju učestvuju i sudije porotnici, kada je to utvrđeno zakonom.

Javnost suđenja

Član 128.


Rasprava pred sudom je javna i presude se izriču javno.

Izuzetno, sud može isključiti javnost s rasprave ili njenog dijela zbog razloga koji su nužni u demokratskom društvu, samo u obimu koji je potreban: u interesu morala; javnog reda; kada se sudi maloljetnicima; radi zaštite privatnog života stranaka; u bračnim sporovima; u postupcima u vezi sa starateljstvom ili usvojenjem; radi čuvanja vojne, poslovne ili službene tajne i zaštite bezbjednosti i odbrane Bosne i Hercegovine.

Stalnost funkcije

Član 129.

Sudijska funkcija je stalna.

Sudiji prestaje funkcija ako to sam zatraži, kada ispuni uslove za ostvarivanje prava na starosnu penziju i ako je osuđen na bezuslovnu kaznu zatvora.

Sudija se razrješava dužnosti: ako je osuđen za djelo koje ga čini nedostojnim za vršenje sudijske funkcije; nestručno ili nesavjesno obavlja sudijsku funkciju ili ako trajno izgubi sposobnost za vršenje sudijske funkcije.

Sudija ne može biti premješten ili upućen u drugi sud protiv svoje volje, osim odlukom sudskog savjeta u slučaju reorganizacije sudova.

Funkcionalni imunitet

Član 130.


Sudija i sudija porotnik uživa funkcionalni imunitet.

Sudija i sudija porotnik ne može biti pozvan na odgovornost za izraženo mišljenje i glasanje pri donošenju sudske odluke, osim ako se radi o krivičnom djelu.

Sudija u postupku pokrenutom zbog krivičnog djela učinjenog u obavljanju sudijske funkcije ne može biti pritvoren bez odobrenja sudskog savjeta.

Nespojivost funkcije

Član 131.


Sudija ne može vršiti poslaničku ili drugu javnu funkciju niti profesionalno obavljati drugu djelatnost.

Sudovi Republike Bosne i Hercegovine

Član 132.


Sudsku vlast vrše sudovi Republike Bosne i Hercegovine:

1. Ustavni sud

2. Vrhovni sud

3. Redovni sudovi

U Republici Bosni i Hercegovini mogu se formirati i drugi sudovi kako je to predviđeno Ustavom

Ustavni sud

Član 133.


Ustavni sud Republike Bosne i Hercegovine kao nosilac zaštite ustavnosti odlučuje:

1. Da zakoni i drugi propisi, opšti akti, moraju biti saglasni s Ustavom Republike Bosne i Hercegovine;
2. O ustavnoj žalbi zbog povrede ljudskih prava i sloboda zajamčenih Ustavom, nakon iscrpljivanja svih djelotvornih pravnih sredstava;

3. Da li je predsjednik Republike Bosne i Hercegovine povrijedio Ustav;
4. O sukobu nadležnosti između sudova i drugih državnih organa, između državnih organa i organa jedinica lokalne samouprave i između organa jedinica lokalne samouprave;

5. O izbornim sporovima i sporovima u vezi s referendumom koji nisu u nadležnosti drugih sudova 
6. Vrši i druge poslove utvrđene ustavom.
Član 134.


Sastav, broj sudija, organizacija Ustavnog suda Republike Bosne i Hercegovine utvrđuje se zakonom.

Vrhovni sud

Član 135.


Vrhovni sud Bosne i Hercegovine, kao najviši sud Republike Bosne i Hercegovine, radi ujednačavanja sudijske prakse nižih sudova utvrđuje načelne stavove i načelna pravna shvatanja radi jedinstvene primjene zakona u sudovima Republike Bosne i Hercegovine, a vrši i druge poslove određene zakonom.

Sastav, broj sudija i organizacija Vrhovnog suda Bosne i Hercegovine određeni su zakonom.
Parlament, na zajednički prijedlog predsjednika Republike Bosne i Hercegovine, predsjednika Parlamenta i predsjednika Vlade, bira i razrješava predsjednika Vrhovnog suda.

Redovni sudovi

Član 136.


Redovni sudovi Bosne i Hercegovine vrše sudsku vlast kao organi državne vlasti u sporovima o osnovnim ličnim odnosima, pravima i obavezama građana kao i svim drugim sporovima kako je to utvrđeno Ustavom i zakonom.

Tužilaštvo Bosne i Hercegovine

Dio deveti

Član 137.


2. U okviru prava i dužnosti Republike funkciju javnog tužilaštva vrši republički javni tužilac.

3. Republički javni tužilac ulaže pravna sredstva za koja je ovlašćen zakonom u stvarima za koje je nadležan Vrhovni sud i vrši druge poslove određene zakonom.

4. Javni tužilac uživa garancije definirane zakonom.
5. Vrhovni republički tužilac imenuje se na vrijeme od pet godina.
Raspodjela ključnih funkcija

Dio deseti

Član 138.


Niženavedene funkcije moraju biti raspoređene na Bošnjaka, Srbina, Hrvata i pripadnike ostalih naroda:

1. Predsjednik Republike Bosne i Hercegovine,

2. Predsjednik Vlade Republike Bosne i Hercegovine,

3. Predsjednik Predstavničkog doma Parlamenta Republike Bosne i Hercegovine 
4. Predsjednik Doma naroda Parlamenta Republike Bosne i Hercegovine.

Član 139.


Niženavedene funkcije u pravosudnim i javnotužilačkim institucijama raspoređuju se po istom principu kao u članu 138. ovog ustava:

1. Predsjednik Ustavnog suda Republike Bosne i Hercegovine,

2. Predsjednik Vrhovnog suda Bosne i Hercegovine,

3. Državni javni tužilac

4. Državni javni pravobranilac.

PROMJENE USTAVA REPUBLIKE BOSNE I HERCEGOVINE

Dio jedanaesti

Član 140.


Ustav Republike Bosne i Hercegovine može se mijenjati:

1. Ustavnim zakonom ili ustavnim amandmanima.

2. Prijedlog da se pristupi promjeni Ustava Republike Bosne i Hercegovine mogu podnijeti: oba doma Parlamenta Republike, predsjednik Republike Bosne i Hercegovine, Vlada Republike Bosne i Hercegovine i najmanje 30 poslanika u Parlamentu.

3. O prijedlogu da se pristupi promjeni Ustava Republike Bosne i Hercegovine odlučuje Parlament na zajedničkoj sjednici Parlamenta.
4. Nacrt akta o promjeni Ustava utvrđuje se na zajedničkoj sjednici Parlamenta.
5. Nacrt akta o promjeni Ustava Parlament stavlja na javnu raspravu koja se sprovodi na cijeloj teritoriji Republike Bosne i Hercegovine.
6. Nakon provedene javne rasprave o nacrtu akta o promjeni Ustava, komisija za ustavna pitanja Parlamenta utvrđuje prijedlog akta o promjeni Ustava.

7. Komisija može dati prijedlog akta o promjeni Ustava ako je pviše od  50 posto učesnika u javnoj raspravi podržalo prijedlog. 

8. O prijedlogu akta odlučuje Parlament na zajedničkoj sjednici Parlamenta.

9. Promjena Ustava usvojena je ako za nju glasaju dvije trećine od ukupnog broja poslanika svakog vijeća Parlamenta.

10. Promjena Ustava ne može se vršiti za vrijeme ratnog i vanrednog stanja.

Ustavni zakon za sprovođenje Ustava

Član 141.


Za sprovođenje Ustava donosi se ustavni zakon.

Parlament Republike Bosne i Hercegovine donosi ustavni zakon za sprovođenje ovog ustava većinom glasova svih poslanika.

Ustavni zakon proglašava se i stupa na snagu zajedno s Ustavom.

Član 142.


Ovaj ustav biće objavljen u „Službenom glasniku RBiH“ i nakon toga stupa na snagu važenje ovog ustava Republike Bosne i Hercegovine.

